
MINTAQALARARO IQTISODIY HAMKORLIKNI 
SHAKLLANTIRISH VA BARQAROR 

RIVOJLANTIRISHNING ILMIY-NAZARIY 
ASOSLARI

Sattorov R. A.
tadqiqotchi

Makroiqtisodiy va hududiy tadqiqotlar instituti
E-mail: academics.uzb@gmail.com

Annotatsiya: Mazkur maqolada mintaqalararo iqtisodiy hamkorlikni shakllantirish va barqaror rivojlantirishning ilmiy-
nazariy asoslari keng yoritilgan. Muallif viloyatlararo iqtisodiy hamkorlikning dolzarb jihatlarini tahlil qilib, uning mamlakat 
iqtisodiy o‘sishidagi o‘rni va ahamiyatini asoslab bergan. Maqolada mintaqalar o‘rtasidagi ishlab chiqarish, resurslar va 
xizmatlar almashinuvi, raqobatbardoshlik, kooperatsiya hamda aglomeratsiya kabi o‘zaro bog‘liq jarayonlarning iqtisodiy 
samaradorligi ochib berilgan. Shuningdek, O‘zbekiston sharoitida iqtisodiy rayonlar tizimini shakllantirish taklif etilib, 
amaliyot va nazariya uyg‘unligidagi tahlillar orqali hududlararo integratsiya imkoniyatlari yoritilgan.

Kalit soʻzlar: mintaqalararo iqtisodiy hamkorlik, viloyatlararo integratsiya, iqtisodiy rayonlar, hududiy rivojlanish, 
kooperatsiya, markaziy joylar nazariyasi, innovatsion iqtisodiyot.
Abstract: This article comprehensively examines the scientific and theoretical foundations for forming and sustainably 
developing interregional economic cooperation. The author analyzes the pressing aspects of interprovincial economic 
cooperation and substantiates its role and importance in the country’s economic growth. The article reveals the 
economic efficiency of interconnected processes among regions, such as production, resource and service exchange, 
competitiveness, cooperation, and agglomeration. In the context of Uzbekistan, the formation of a regional economic 
zoning system is proposed, and the opportunities for interregional integration are presented through a synthesis of theory 
and practice.

Key words: interregional economic cooperation, interprovincial integration, economic regions, regional development, 
cooperation, central place theory, innovative economy.
Аннотация: В данной статье подробно освещены научно-теоретические основы формирования и устойчивого 
развития межрегионального экономического сотрудничества. Автор анализирует актуальные аспекты 
межобластного экономического взаимодействия, обосновывая его роль и значение в обеспечении экономического 
роста страны. Раскрыта экономическая эффективность взаимосвязанных процессов между регионами, таких 
как обмен производственными ресурсами и услугами, конкурентоспособность, кооперация и агломерация. В 
условиях Узбекистана предложена модель формирования системы экономических районов, а посредством 
сбалансированного сочетания теоретико-методологических положений и практических инструментов выявлены 
перспективы межрегиональной интеграции.

Ключевые слова: межрегиональное экономическое сотрудничество, межобластная интеграция, экономические 
районы, региональное развитие, кооперация, теория центральных мест, инновационная экономика.

K I R I S H
Ma’lumki, mamlakatimizda barqaror va yuqori iqtisodiy o‘sishning muhim omili sifatida hududlarni 

kompleks hamda mutanosib ijtimoiy-iqtisodiy rivojlantirishga alohida e’tibor qaratilmoqda. “2022–2026-yillarga 
mo‘ljallangan Yangi O‘zbekistonning taraqqiyot strategiyasi”da ham hududlardagi ijtimoiy-iqtisodiy muammolarni 
joyida hal etish maqsadida mahallalar vakolatlarini kengaytirish, ularning moliyaviy mustaqilligini kuchaytirish, 
hududlarda mahallalarning “o‘sish nuqtalari” va ular aholisining tadbirkorlik faoliyatidagi ixtisoslashuvini hisobga 
olgan holda davlat tomonidan qo‘llab-quvvatlash tizimini mustahkamlash zarurligi ta’kidlangan1.

1	  Ўзбекистон Республикаси Президентининг Фармони, 28.01.2022 йилдаги ПФ-60-сон.   

M A V Z U G A  O I D  A D A B I Y O T L A R  S H A R H I
Hududlarni kompleks rivojlantirishning asosiy yo‘llaridan biri sifatida viloyatlararo hamkorlikni tashkil etish 

dolzarb ahamiyatga ega. Viloyatlararo iqtisodiy hamkorlikni to‘g‘ri yo‘lga qo‘yish:
- iste’mol bozorining yanada barqaror rivojlanishiga;
- ishlab chiqaruvchilarni xomashyo va butlovchi mahsulotlar bilan ta’minlashga;
- ichki bozor hajmini talab asosida kengaytirishga;
- aholining turli tovar va xizmatlarga bo‘lgan ehtiyojini qondirishga;
- korxonalar raqobatbardoshlik darajasini oshirishga;
- transport xarajatlari va mahsulot (xizmat) narxlarining pasayishiga;
- mavjud tabiiy-iqtisodiy salohiyatdan samarali foydalanishga;
- hududlararo ishlab chiqarish, investitsiya va mehnat resurslarining erkin harakatlanishidagi to‘siqlarni 

bartaraf etishga xizmat qiladi.
Mintaqalararo ijtimoiy-iqtisodiy hamkorlikni rivojlantirish zarurati deyarli barcha xorijiy va mahalliy olimlar 

tomonidan qayd etilgan bo‘lib, uning ilmiy-uslubiy asoslarini ishlab chiqish O‘zbekiston sharoitida dolzarb 
masalalardan biri hisoblanadi2. Xorijiy davlatlar va mamlakatimiz olimlarining qarash va mulohazalarini 
umumlashtirib tahlil qilgan holda, O‘zbekistonda mintaqalar tizimini quyidagicha shakllantirish maqsadga 
muvofiq:

- iqtisodiy zonalar (Sirdaryo va Amudaryo);
- iqtisodiy rayonlar;
- ma’muriy-hududiy taqsimot asosidagi mintaqalar (Qoraqalpog‘iston Respublikasi, viloyatlar, Toshkent 

shahri, tumanlar, shaharlar);
- tabiiy xilma-xillikka asoslangan mintaqalar (cho‘l, tog‘ va tog‘ oldi, vodiy zonalari).
Shuni alohida ta’kidlash lozimki, rasmiy hujjatlar va statistik ma’lumotlarda O‘zbekistonda asosan ma’muriy-

hududiy taqsimot — Qoraqalpog‘iston Respublikasi, 12 ta viloyat, Toshkent shahri, shahar va tumanlar, qishloq 
hamda shahar joylari tushunchalaridan foydalaniladi. Mintaqalarning boshqa turlari — iqtisodiy zonalar va 
iqtisodiy rayonlar atamalari hamda mohiyati, asosan, ilmiy tadqiqotlarda uchraydi. Ular ma’muriy-hududiy 
chegaralardan tashqariga chiqib, bir nechta o‘zaro bog‘liq hududiy subyektlarni o‘z ichiga oladi.

Iqtisodiy rayonlar bo‘yicha turli ilmiy qarashlar mavjud bo‘lsa-da, bizning fikrimizcha, ularni, eng avvalo, 
viloyatlararo ijtimoiy-iqtisodiy hamkorlikni tashkil etishda hamda ilmiy-tahliliy ma’lumotlar tayyorlashda keng 
qo‘llash mumkin. Mamlakatimiz iqtisodiy rayonlari, odatda, qo‘shni hududlarni qamrab oladi va o‘zining tabiiy-
iqlim sharoiti, yer va suv resurslari, mineral-xomashyo bazasi, ishlab chiqarish infratuzilmasi hamda ijtimoiy-
iqtisodiy rivojlanish xususiyatlari birligi bilan ajralib turadi.

Mintaqaviy hamkorlik nuqtai nazaridan, O‘zbekistonda quyidagi iqtisodiy rayonlarni ajratish mumkin:
- Toshkent iqtisodiy rayoni (Toshkent shahri va Toshkent viloyati);
- Sirdaryo–Jizzax iqtisodiy rayoni (Sirdaryo va Jizzax viloyatlari);
- Markaziy iqtisodiy rayon (Samarqand, Navoiy, Buxoro va Qashqadaryo viloyatlari);
- Quyi Amudaryo iqtisodiy rayoni (Qoraqalpog‘iston Respublikasi va Xorazm viloyati);
- Janubiy iqtisodiy rayon (Surxondaryo viloyati);
- Farg‘ona iqtisodiy rayoni (Farg‘ona, Andijon va Namangan viloyatlari)3.
Amaliy jihatdan O‘zbekistonda birinchi navbatda Farg‘ona va Quyi Amudaryo iqtisodiy rayonlari mintaqaviy 

hamkorlikni rivojlantirish bo‘yicha o‘ziga xos afzalliklarga ega. Shu sababli, viloyatlararo iqtisodiy rivojlanish 
masalalarini mintaqaviy iqtisodiyot nazariyasida alohida yo‘nalish sifatida o‘rganish va tadqiq qilish maqsadga 
muvofiqdir4.

XX asrning o‘rtalarida shved iqtisodchilari E. Xeksher va B. Olin savdo oqimlari yo‘nalishi va tarkibining 
hududlar bo‘yicha taqsimlanishini yangicha talqin qilgan. Ularning fikricha, hududda ishlab chiqarilgan 
mahsulotlar eksport qilinishi uchun ularning tannarxi boshqa hududlarga nisbatan past bo‘lishi va yuqori daromad 
keltirishi lozim. Mintaqalar o‘rtasida savdo va raqobatning kuchayishi esa M. Porter tomonidan hududlarning 
raqobat ustunliklari nazariyasini ishlab chiqishga turtki bo‘lgan. Mazkur nazariya asosida u ishlab chiqarishni 

2	 Изард У. Методы регионального анализа: введение в науку о регионах. –М. Прогресс, 1966,-659с.
Белоусова А.В. Межрегиональные взаимодействия:  влияние на экономику региона. Пространственная экономика, 2012, №4, 

127-137с.
Лукин Е.В. Межрегиональные связи. Экономические и социальные перемены, 2012, №6, с.205-217.
Ахмедов Т.М. и др. Региональная экономика, - М, 2016, - 235с.
Абдурахманов К.Х. и др. Региональная экономика и управление, -Т, 2007, - 750с. 
Маматқулов А.В. Ўзбекистон чўл зонаси табиий-иқтисодий салоҳиятидан самарали фойдаланишнинг асосий йўллари. –Т, 2012,-

39с.
3	 Солиев А.С. ва бошқалар. Минтақавий иқтисодиёт. Тошкент, 2003, 141 б
4	 Porter M. Competitive advantage of Nations. New York, 1998,-896p.

klaster shaklida tashkil etish g‘oyasini ilgari surgan. Klasterlashuv mehnat unumdorligini oshirish, innovatsion 
jarayonlarni jadallashtirish, yaqin joylashuv afzalliklaridan samarali foydalanish, xarajatlarni kamaytirish va 
qo‘shimcha qiymat zanjirini optimallashtirish orqali hudud iqtisodiyoti tarkibini takomillashtirishga xizmat qiladi.

T A D Q I Q O T  M E T O D O L O G I YA S I
Ushbu tadqiqotda O‘zbekiston hududlari o‘rtasidagi ijtimoiy-iqtisodiy hamkorlikning hozirgi holatini 

baholash va uni takomillashtirish bo‘yicha ilmiy asoslangan takliflar ishlab chiqish maqsad qilingan. Metodologik 
yondashuv sifatida tizimli tahlil, taqqoslash va iqtisodiy-statistik usullar qo‘llanildi.

Birinchidan, hududlararo iqtisodiy aloqalarni o‘rganishda mavjud rasmiy statistik ma’lumotlar, jumladan, 
2020–2024-yillar davomida Davlat statistika qo‘mitasi e’lon qilgan hududiy iqtisodiy ko‘rsatkichlar bazasi tahlil 
qilindi. Ushbu ma’lumotlar yordamida ishlab chiqarish hajmlari, tovar ayirboshlash, transport-logistika oqimlari, 
mehnat resurslaridan foydalanish va boshqa asosiy ko‘rsatkichlar bo‘yicha hududlararo farqlar aniqlangan.

Ikkinchidan, mintaqalar o‘rtasidagi o‘zaro bog‘liqlikni baholashda monografik tadqiqotlar va ekspert 
baholash usullari qo‘llanildi. Bu yondashuvlar hududlararo savdo, xizmatlar almashinuvi, investitsion oqimlar 
va kooperatsiya darajasini aniqlash imkonini berdi.

Uchinchidan, tahlilda “input-output” (xarajat-chiqim) modeli elementlaridan foydalanilib, mintaqalararo tovar 
va xizmat oqimlarining tarmoqlar kesimidagi o‘zaro ta’siri baholandi. Bu usul resurslarning hududlar bo‘yicha 
taqsimlanish samaradorligini aniqlash imkonini berdi.

Shuningdek, hududlararo hamkorlikni rivojlantirish bo‘yicha ilg‘or xalqaro tajribalar o‘rganilib, ularni 
O‘zbekiston sharoitiga moslashtirish imkoniyatlari baholandi. Natijalarni tasdiqlash va aniqlashtirish maqsadida 
ekspertlar bilan suhbatlar, so‘rovnomalar va diagnostik baholash metodlari ham qo‘llanildi.

T A H L I L  V A  N A T I J A L A R
Mintaqaviy hamkorlik subyektlariga turli mulkchilik shaklidagi korxonalar va xo‘jalik subyektlari, davlat va 

mahalliy hokimiyat organlari, nodavlat tashkilotlar hamda xorijiy muassasalar kiradi. Shuni ta’kidlash joizki, 
bugungi kunda mintaqalararo hamkorlikni shakllantirishda ixtisoslashuv, ishlab chiqarish kuchlarining joylashuvi 
va tabiiy-geografik sharoit bilan bir qatorda inson kapitali, innovatsiyalar va raqamli texnologiyalarning roli 
sezilarli darajada ortgan. O‘zbekiston sharoitida mintaqalararo hamkorlikni rivojlantirishda demografik jarayonlar 
va ijtimoiy omillar ham bevosita ahamiyat kasb etadi.

Viloyatlararo hamkorlikka bag‘ishlangan ilmiy asar va maqolalar tahlili uning turli darajadagi shakllari 
mavjudligini ko‘rsatadi. Yuqori darajadagi mintaqalararo iqtisodiy hamkorlik O‘zbekiston hududlari bilan xorijiy 
davlatlar, xalqaro ittifoqlar a’zolari, Markaziy Osiyo va Afg‘oniston davlatlari hamda qo‘shni mamlakatlar 
hududlari o‘rtasidagi aloqalarni qamrab oladi (1-rasm). 

1-rasm. O‘zbekistonda viloyatlararo hamkorlikning shakllanish tizimi5

5	  Муаллиф томонидан ишлаб чиқилган.  

Tadqiqot obyekti bo‘lgan O‘zbekiston hududlari o‘rtasidagi hamkorlik esa iqtisodiy rayon tarkibidagi 
mintaqalar, Qoraqalpog‘iston Respublikasi, viloyatlar va Toshkent shahri o‘rtasida, shuningdek, shaharlararo 
va tumanlararo hamkorlik shakllarida namoyon bo‘ladi.

Ishlab chiqilgan viloyatlararo hamkorlik tizimiga kiruvchi hududlar o‘rtasidagi ijtimoiy-iqtisodiy bog‘liqlik 
darajasi turlicha bo‘lib, asosiy omillar sifatida har bir hududning tabiiy-iqtisodiy salohiyatidan samarali 
foydalanish darajasi, raqobatbardoshlik ustunliklari hamda mehnat taqsimotidagi o‘rni ko‘rsatib o‘tiladi. 
Viloyatlararo hamkorlikning muhim yo‘nalishlaridan biri uning qaysi shakllarda amalga oshirilishidir. Olimlar va 
mutaxassislarning hamkorlik shakllariga bo‘lgan qarashlari turlicha bo‘lsa-da, bizning fikrimizcha, O‘zbekiston 
sharoitida viloyatlararo ijtimoiy-iqtisodiy hamkorlik shakllari mavjud muammolarni hal etishga, ishlab chiqarish 
samaradorligini oshirishga, barqaror iqtisodiy o‘sishni ta’minlashga hamda aholining turmush darajasini yanada 
yaxshilashga yo‘naltirilgan bo‘lishi maqsadga muvofiqdir (2-rasm).

2-rasm. Viloyatlararo ijtimoiy-iqtisodiy hamkorlik shakllari

Taklif etilgan viloyatlararo hamkorlik shakllarini guruhlashning o‘ziga xos jihatlari quyidagi asosiy 
yo‘nalishlarda namoyon bo‘ladi. Birinchidan, ishlab chiqarish, jumladan, sanoat korxonalarini joylashtirish va 
rivojlantirish, samarali kooperatsiya hamda klasterlar tizimini shakllantirish. Ikkinchidan, ijtimoiy sohada samarali 
hamkorlikni yo‘lga qo‘yish, mehnat resurslaridan oqilona foydalanish, tovar ayirboshlashni kengaytirish, ta’lim, 
sog‘liqni saqlash, turizm va rekreatsiyani rivojlantirish, fan va innovatsiya yo‘nalishlarini qo‘llab-quvvatlash, 
yuqori malakali kadrlar tayyorlash. Uchinchidan, qulay tadbirkorlik va investitsiya muhitini yaratish, investitsion 
dasturlar va loyihalarni amalga oshirish. To‘rtinchidan, bozor iqtisodiyotini rivojlantirish jarayonida bozor 
infratuzilmasini takomillashtirish va bank-moliya tizimining samarali faoliyatini ta’minlash. Beshinchidan, atrof-
muhitni muhofaza qilish, ekologik dasturlarni amalga oshirish hamda tabiat, yer va suv resurslaridan oqilona 
foydalanish.

Viloyatlararo munosabatlar va iqtisodiy hamkorlikda qo‘shni hududlar o‘rtasidagi bir qator asosiy 
yo‘nalishlarni qayd etish maqsadga muvofiq. Ular quyidagilardan iborat: ishlab chiqarish bilan o‘zaro bog‘liqlik; 
moliya va bank sohasidagi hamkorlik; soliq tizimidagi o‘zaro bog‘liqlik; transport infratuzilmasi bo‘yicha 
integratsiya; energetika tizimlari o‘rtasidagi aloqalar; o‘zaro savdo va xizmatlar sohasidagi hamkorlik; mehnat 
resurslaridan foydalanishdagi o‘zaro bog‘liqlik; suv va yer resurslaridan foydalanishdagi hamkorlik; axborot 
resurslari va raqamli iqtisodiyotdan foydalanishdagi integratsiya; ijtimoiy soha va inson kapitalini oshirish 
bo‘yicha hamkorlik; innovatsion yutuqlardan foydalanishdagi o‘zaro aloqalar.

Hududlar o‘rtasidagi bog‘liqlik yuk tashish oqimlari orqali ham xarakterlanadi. Bunga ishlab chiqarish va 
iste’mol tovarlari, kooperatsiya orqali yetkazib beriladigan yarim tayyor mahsulotlar, elektr energiyasi tizimidagi 

uzatishlar va boshqa turdagi oqimlar kiradi. Tovar oqimlarini hududlar kesimida chuqur o‘rganish va tahlil qilish 
ular o‘rtasidagi ijtimoiy-iqtisodiy hamkorlikning optimal darajasini aniqlashga xizmat qiladi.

Viloyatlararo ijtimoiy-iqtisodiy hamkorlikni faollashtirish esa bir-biri bilan uzviy bog‘langan bir nechta 
bosqichlardan iborat bo‘lishi lozim (3-rasm).

3-rasm. Viloyatlararo ijtimoiy-iqtisodiy hamkorlikni amalga oshirish bosqichlari

Viloyatlararo hamkorlikni amalga oshirish bosqichlarining eng muhimlaridan biri — bu rasmiy statistikada 
mavjud bo‘lmagan ma’lumotlar bazasini shakllantirishdir. Jumladan, viloyatlar o‘rtasidagi tovar ayirboshlash 
hajmi, har bir hudud bo‘yicha boshqa hududlardan olib kirilayotgan yoki olib chiqilayotgan tovar va xizmatlar 
miqdori hamda boshqa tegishli ko‘rsatkichlar aniqlanishi lozim. Ularni aniqlash jarayonida monografik tadqiqotlar 
va ekspertlar tomonidan beriladigan diagnostik baholash usullaridan foydalanish mumkin. Mintaqadagi tovar 
va xizmatlar bozorining kon’yunkturasini o‘rganish orqali ishlab chiqarilayotgan mahsulotlar va xizmatlarning 
hudud ichida iste’moli, boshqa hududlarga yoki xorijga eksporti bo‘yicha talab va taklif aniqlanadi.

Ilmiy-tahliliy bosqichda, to‘plangan va qayta ishlangan axborot bazasi asosida har bir hududning joriy 
ijtimoiy-iqtisodiy holati, mahsulot va xizmatlar bozorining shakllanish darajasi, raqobat ustunliklari, ixtisoslashuv 
darajasi, ishlab chiqarish, ijtimoiy va bozor infratuzilmasining hududlararo hamkorlikka ta’siri, mavjud muammolar 
va nomutanosibliklar aniqlanadi.

Uchinchi bosqichda viloyatlararo ijtimoiy-iqtisodiy hamkorlikning maqsad va vazifalari hamda aniq 
parametrlari belgilanib, ularni amalga oshirish bo‘yicha chora-tadbirlar tizimi ishlab chiqiladi. So‘nggi 
bosqichda esa ishlab chiqilgan “Yo‘l xaritasi”dagi chora-tadbirlar tizimini amalga oshirishning normativ-huquqiy, 
institutsional, tashkiliy, iqtisodiy va moliyaviy mexanizmlari yuzasidan aniq takliflar tayyorlanadi.

Shuni alohida ta’kidlash lozimki, har bir hudud o‘z oldiga qo‘ygan maqsad va vazifalar, barqaror rivojlanish 
parametrlari, mavjud tabiiy-iqtisodiy salohiyatning ustunliklari hamda samarali bozor iqtisodiyotini shakllantirish 
sharoitlaridan kelib chiqib, mamlakatning barcha hududlari bilan hamkorlikni yo‘lga qo‘yishi mumkin. Shu 
bilan birga, viloyatlararo hamkorlikni tashkil etishda qo‘shnichilik munosabatlari, yagona tabiiy-iqlim sharoiti, 
umumiy infratuzilma obyektlarining mavjudligi, yer va suv resurslaridan oqilona foydalanish kabi omillarga amal 
qilgan holda, yaqin hududlar bilan o‘zaro tovar ayirboshlash, qo‘shma investitsion loyihalarni amalga oshirish, 
aholining ehtiyojlarini to‘liq qondirish orqali qo‘shimcha iqtisodiy o‘sishga erishish maqsadga muvofiqdir.

Yuqoridagi fikrlardan kelib chiqib, mintaqaviy hamkorlik amaldagi mintaqaviy siyosatning ajralmas qismi 
sifatida qaralishi, uning ilmiy va amaliy asoslari isbotlanishi, amalga oshirish mexanizmlari ishlab chiqilishi 
zarur. Ayniqsa, tadqiqot obyekti bo‘lmish Farg‘ona vodiysining Namangan viloyati misolida to‘laqonli iqtisodiy 
hamkorlikni yo‘lga qo‘yish va faollashtirish juda muhim ahamiyatga ega. Bu tajriba O‘zbekistonning boshqa 
hududlari uchun ham amaliy qo‘llanma sifatida foydalanilishi mumkin.

Hozirgi davrda turli xavf-xatarlarning oldini olish maqsadida hali to‘liq ishga solinmagan moddiy va 
intellektual resurslardan iqtisodiyotni intensiv rivojlantirishda samarali foydalanish, shu jumladan, hududlararo 
hamkorlik va kooperatsiyani raqamli texnologiyalar asosida tashkil etish nihoyatda dolzarb masalaga aylangan. 
Bu jarayon viloyatlararo klaster tizimini, innovatsion markazlarni, texnologik platformalarni hamda birgalikda 
foydalaniladigan ilmiy-innovatsion majmualarni tashkil etishni nazarda tutadi.

O‘zbekistonda viloyatlararo iqtisodiy hamkorlikni tubdan takomillashtirish, uning imkoniyatlaridan samarali 
foydalanish va uni iqtisodiy o‘sishning yangi omili sifatida qarash, mamlakatda olib borilayotgan islohotlarning 
muhim ustuvor yo‘nalishlaridan biriga aylanishi lozim. Bu borada eng murakkab vazifa viloyatlararo o‘zaro 
hamkorlikni tashkil etishning tashkiliy va iqtisodiy mexanizmlarini shakllantirishdan iborat. Shu sababli, mintaqaviy 
hamkorlikning mavjud darajasini va kelgusidagi imkoniyatlarini baholash, uni rivojlantirish strategiyasini ilmiy 
asoslash hamda samarali uslublarini ishlab chiqish bugungi kunda juda dolzarbdir.

X U L O S A  V A  T A K L I F L A R
O‘zbekistonda iqtisodiy islohotlarning yangi bosqichida hududlarni kompleks rivojlantirish, ular o‘rtasida 

samarali iqtisodiy hamkorlikni ta’minlash va tarmoqlararo integratsiyani kuchaytirish ustuvor vazifalardan 
biriga aylandi. Ushbu maqolada viloyatlararo ijtimoiy-iqtisodiy hamkorlikning hozirgi holati tahlil qilinib, tizimli 
yondashuv asosida uning ilmiy-uslubiy asoslari ishlab chiqildi. Tahlil natijalari shuni ko‘rsatadiki, hududlar 
o‘rtasidagi iqtisodiy aloqalar asimmetrik xususiyatga ega bo‘lib, ayrim viloyatlar resurslarni yetkazib beruvchi, 
boshqalari esa iste’molchi sifatida ustunlik qiladi, bu esa hududlar rivojida nomutanosibliklarning yuzaga 
kelishiga olib kelishi mumkin. Shu bilan birga, mahalliy tarmoqlar va sohalar o‘rtasidagi kooperatsiya yetarli 
darajada shakllanmagan, transport va logistika tizimidagi mavjud muammolar esa iqtisodiy aloqalarni 
cheklamoqda. Hududlararo munosabatlarni aniq ifodalash, qaysi tarmoq yoki hududda talab va taklifning qaysi 
darajada mavjudligini baholash, resurslar taqsimotida oqilona qarorlar qabul qilish imkonini beradi. Shundan 
kelib chiqib, hududlararo kooperatsiya strategiyasini ishlab chiqish, har bir viloyatning resurs salohiyati, 
tarmoqlararo ustuvor yo‘nalishlari va mehnat taqsimoti asosida kompleks hamkorlik dasturlarini shakllantirish, 
bu dasturlarda transport, ishlab chiqarish, qishloq xo‘jaligi va xizmat ko‘rsatish sohalari o‘rtasidagi bog‘liqlikni 
hisobga olish; hududlararo ma’lumotlar almashinuvi tizimini yo‘lga qo‘yish, ya’ni har bir viloyatning iqtisodiy 
ko‘rsatkichlari, tarmoqlar o‘rtasidagi ishlab chiqarish va iste’mol aloqalari bo‘yicha doimiy yangilanadigan 
ma’lumotlar bazasini yaratish va uni tarmoqlararo tahlillar uchun asosiy vosita sifatida qo‘llash; infratuzilmaviy 
loyihalarni uyg‘unlashtirish, ya’ni viloyatlararo iqtisodiy aloqalarni mustahkamlashda yo‘l, temir yo‘l, logistika 
markazlari, sanoat klasterlari kabi infratuzilmaviy loyihalarni muvofiqlashtirish hamda klasterlar asosida yagona 
iqtisodiy makon shakllantirish; shuningdek, ilmiy-amaliy tadqiqotlar va xalqaro hamkorlikni kengaytirish, ilg‘or 
xalqaro tajribalarni o‘rganish uchun ilmiy-tadqiqot institutlari, oliy ta’lim muassasalari va xalqaro tashkilotlar 
bilan hamkorlikni kuchaytirish tavsiya etiladi. Xulosa qilib aytganda, O‘zbekistonda viloyatlararo ijtimoiy-iqtisodiy 
hamkorlikni rivojlantirish murakkab va ko‘p qirrali jarayon bo‘lib, uni samarali tashkil etish uchun ilmiy asoslangan, 
tizimli va innovatsion yondashuvlar joriy etilishi zarur. Iqtisodiy hududlar o‘rtasidagi o‘zaro bog‘liqlikni chuqur 
tahlil qilish va aniqlash imkonini beradigan ilmiy-uslubiy vositalardan foydalanish orqali strategik rejalashtirish va 
oqilona resurs taqsimoti ta’minlanadi, bu esa, o‘z navbatida, hududlararo tenglikni mustahkamlash, hamkorlik 
salohiyatini to‘liq ishga solish hamda zamonaviy talablar asosida samarali iqtisodiy siyosat yuritish uchun 
mustahkam ilmiy-amaliy poydevor yaratadi. Shu bois, ishlab chiqilgan tahliliy mexanizmlarni qaror qabul qilish 
jarayoniga chuqur va tizimli integratsiya qilish dolzarb ahamiyat kasb etadi.

